Әлмәт политехник техникумында үткәрелгән “Татар кызы” бәйгесе

Әй, кыз бала, йөргән юлларыңа
Энҗе бөртекләре сибәрмен.
Ил-йортыңа бәхет, җаныңа сафлык
Күңелеңә аклык теләрмен...
Бәйге 2014нче ел – Татарстанда һәм РФдә мәдәният, сәнгать елы һәм Бөек Җиңүнең 70 еллыгын каршылау кысаларында үткәрелә. Бәйгедә техникумның 1-3 курс студентлары катнаша ала. 
Бәйгенең максатлары һәм бурычлары:
- халкыбызның онытылып бара торган йола-гадәтләрен искә төшерү;
- сәләтле студентларны барлау;
- студентларның милли-мәдәни сәләтләрен үстерү; туган ягыбызга, аның тарихи мирасына кызыксыну уяту;
- сәхнәдә замана татар кызы образын гәүдәләндерү;
- татар теленең кулланылышын активлаштыру;
Бәйгенең программасы:
1. “Мин татар кызы”. Үзең белән таныштыру – 5 минут.
2. Интеллектуаль бәйге (мәдәният, тарих, әдәбият, сәнгать буенча сорауларга җавап бирү).
3. Бөек Ватан сугышының минем нәселдә чагылышы – 3 мин.
4. “Минем нәсел шәҗәрәм” – презентация – 3 мин.
5. Яраткан шөгылем (кул эшләре яки пешерү) – 5 мин.
6. Һөнәрләр бик күп, тик миңа... – 4 мин.
7. Сәнгать осталыгы – 5 мин.
8. Татар халкының 1 йоласын сәхнәләштереп күрсәтергә – 7 мин.
9. Татар биюе яки вальс бию – 2 мин.

“Татар кызы-2014” бәйгесен алып бару сценарие
Хәерле көн, хөрмәтле кунаклар, студентлар һәм мөхтәрәм жюри!
Бар җиһанны сихри аклык нурга күмгән бер көндә Әлмәт политехник техникумында гадәти булмаган татар теле дәресе – бәйге дәрес – “Татар кызы” бәйгесе башлана. Бу бәйгедә үз-үзләренә ышанган, телләрен, милләтләрен яраткан, хөрмәт иткән, иң уңган, иң булган кызларыбыз катнаша.
Бәйгенең максатлары күпкырлы. Барыгызга да мәгълүм булганча, 2014 нче ел – мәдәният елы итеп игълан ителгән иде. Шул форсаттан файдаланып, без бүгенге дәрестә күпмедер дәрәҗәдә тарихи-мәдәни мирасыбызны барларбыз.
Ә инде ишек шакып килүче яңа – 2015 нче ел – Бөек Җиңүнең 70 еллыгын каршылау елы. Бу турыдагы материаллар да студентлар эшчәнлегендә урын алды.
Һәм инде тагын бер максатыбыз – татар теле һәм әдәбияты дәресләрендә алган белем-күнекмәләрне йомгаклап, кайбер өлешләрен сезнең игътибарыгызга тәкъдим итү.
Әй, кыз бала, йөргән юлларыңа
Энҗе бөртекләре сибәрмен.
Ил-йортыңа бәхет, җаныңа сафлык
Күңелеңә аклык теләрмен...
Ә хәзер, әйдәгез, бүгенге бәйгедә катнашучылар белән якыннанрак танышып китик.
Музыка
1 нче сан астында һәрвакыт төгәл, тапшырылган эшне җиренә җиткереп башкаручы, һәрнәрсә белән кызыксынучан, уңган-булган кызыбыз – ИС-131нче төркем студенты Зәлия Габидуллина.
2 нче номерлы катнашучыбыз Алия Махиянова. Артык тыйнак, күп сөйләшмәс, әйтәсе сүзен өздереп әйтер. Бик төгәл һәм пөхтә, туры сүзле Алиябез Бух-131нче төркем студенты.
3 нче сан астында катнашучы кызыбыз – үзенең киләчәк тормышын юллар төзелеше белән бәйләргә теләүче, сабыр, тыйнак, җырлы-моңлы Агыйдел буенда туып-үскән, белем эстәү максатыннан Актаныштан Әлмәткә килгән АД-131б төркеме студенты Айгөл Файрушина.
4 нче номерлы катнашучыбыз – АП-131нче төркем студенткасы, кечкенәдән бию белән шөгыльләнгән, тормышның матурлыгын күреп, бәяли белә торган кызыбыз – Динара Гыйлфанова..
5 нче сан астында зифа буйлы, сөйкемле Чатыртаулы Азнакай төбәгеннән килеп укучы кызыбыз, ЭКС1-144нче төркем студенты Зилә Хәкимуллина. Зиләнең яшәү девизы “Матурлык дөньяны яшәтә, матурлыкка омтылыйк!”. Сәхнә түренә рәхим ит Зилә.
Үзенең җыр-моңнары белән барыбызны да әсир иткән, инглиз-рус, татар телләрендә сәхнәдән җырлаучы, шат күңелле, тырыш кызыбыз, ГФ-131нче төркем студенты Венера Мухаметханова 6нчы сан астында чыгыш ясаячак.
Иң соңгы, 7нче сан астында матур йортлар төзергә хыялланучы, бина һәм корылмаларны төзекләндереп,аларның архитектура үзенчәлекләренә заманча үзгәрешләр кертергә хыялланучы,һәрчак ягымлы,бик нечкә күңелле кызыбыз –СТ132б төркеме студенты Гөлназ Гиззатуллина.
Исәнмесез, кызлар, исәнмесез!
Елга буйларында үскәнме сез?
Салкын чишмә суын эчкәнме сез?
Әллә җиргә безнең бәхетебезнең
Бер кисәге булып күчкәнме сез?
Исәнмесез, кызлар, исәнмесез!
Жюри белән таныштыру.
- Музыка астында кызлар сәхнә артына чыгып китәләр. 1нче бәйгегә әзерләнә торалар.
Синең керфек-сиксән бөртек!
Һәммәсеннән гөл тама!
Күз алмаларым эри бит
Карама миңа таба!
1 нче бәйге. Үзең белән таныштыру.
Бүләккә җыр.
2 нче бәйге.
Татар кызы... Бу исемдә
Күпме тылсым, күпме сер!
Нечкә билле бу сылуга
Син сокланып бакчы бер!
Иман нуры балкый аның
Ай кебек йөзләрендә
Зыялылык, инсафлылык
Наз тулы күзләрендә!
Замана кызы нинди була? Билгеле, ул төскә-биткә чибәр, килешле итеп киенгән, итәгатьле, тәрбияле, ил-көн вакыйгаларыннан хәбәрдәр булырга тиеш. Ләкин халыкның бик матур бер әйтеме бар: киеменә карап каршы ал, акылына карап озат, диләр. Хәзер без дә интеллектуаль бәйге үткәрәбез.
Кызлар сәхнәдә тезелеп басалар. Бер-бер артлы сорауларга җаваплар бирәләр.
Бүләккә җыр.
3 нче бәйге.
2015 нче елда халкыбыз Бөек җиңүнең 70 еллыгын бәйрәм итәргә җыена. Авыр сугыш хатирәләре кагылмаган бер генә гаилә дә юк. Безнең кызлар да үзләренең гаилә архивларын өйрәнеп сугыш авырлыкларының үз нәселләренә кагылышы турында чыгыш әзерләделәр. Хәзер шул чыгышларны карап үтик.
Сугыш ул ятим калган сабыйларның, тол калган хатыннарның, балаларын югалткан аналарның мәңге кипмәс күз яше. Еллар имин булсын, сугыш афәтләрен яңадан күрергә язмасын. Ә яу кырында ятып калган якташларыбызның рухын бер минутлык тынлык белән искә алыйк.
Бер минутлык тынлык белән искә алу.
4 нче бәйге. Тормыш дәвам итә. Шатлыклар да, борчулар да тарихта үз эзләрен калдыралар. Нинди генә хәлдә дә кеше ялгыз гына яши алмый. Аңа якыннары, туганнары кирәк. Гомумән, үзен белемле дип санаган кеше 7 буынга кадәр үз нәселен белергә тиеш. Ә туганлык җепләре 24 нче буынга кадәр дәвам итә. Хәзер кызларыбызның үз нәсел шәҗәрәләрен ни дәрәҗәдә белүләрен карыйк.
Муз. пауза. “Туг-ң кадерен бел”
Кызлар чыгышы. Музыкаль бүләк.
5 нче бәйге – минем яраткан шөгылем бәйгесе. Кызларыбызның буш вакытларын ничек үткәрүләре белән кызыксынып үтик әле.
Тәрәз ачып бер чибәр кыз толымын тарап тора,
Зәңгәр күктән ак бер болыт сокланып карап тора.
Чигү чигә, тегү тегә – кулларыннан гөл тама,
Уңган-булган бу сылуга күз салмый китеп кара!...
Кызлар кул эшләрен күрсәтәләр.
Бүләккә җыр.
6 нчы бәйге. 
Безнең техникумда укулар 12 юнәлештә алып барыла. Кызлар төрле белгечлекләр буенча укыйлар. Хәзер алар үзләренең булачак һөнәрләре турындагы уй-фикерләре белән уртаклашып китәрләр.
7 нче бәйге.
Йолдызлар яңгыры. Катнашучылар өйдә әзерләгән сәнгать номерлары белән чыгыш ясыйлар.
Каеннарның зифалыгы сездә, моңсулыгы алтын көзләрнең.
Аяз көннең күген хәтерләтеп, нур сибәләр зәңгәр күзләрең.
Инешләрнең сабырлыгы сездә, чишмә суларының сафлыгы
Моң-сагышлар сарган күңелегездә яңа яуган карлар аклыгы.
Садәлек тә, сәгадәт тә сездә, эчкерсезлек бизи үзегезне.
Якты нурын сипкән ай-кояштай күрәм сезнең күркәм йөзегезне.
Тик сиңа хас гүзәл сыйфатларны мөмкинме соң санау барысын да?!
Тының өреп, мәрхәмәтле җанны төзәтерлек тылсым бар сездә.
8 нче бәйге. 
Татар теле һәм әдәбияты дәресләрендә без күп кенә язучыларыбызның әсәрләре, халкыбызның йола-гадәтләре белән таныштык. Хәзер сезнең игътибарга кызлар үзләре әзерләгән чыгышларын тәкъдим итәләр.
9 нчы бәйге.
Биюченең итәге бии-бии кыскара;
Биючегә сүз әйтмәгез,бии-бии остара.
Бәйгебезнең иң күңелле өлешенә килеп җиттек. Кызлар тәртип буенча сәхнәгә чыгып бииләр.
Татар кызы! Нинди горур, матур сүзләр! Сөйләсә – телләреннән бал тама, йөргән эзләрендә гөлләр үсә, эшләгән эше – күз явыңны алырлык, ә бер елмаеп җибәрсә – кояш нуры белән тиңләшә. 
Татар кызы! Вәгъдә бирсә – көтә белә, яратса гомерлеккә ярата, ә инде ярдәм сорап сүз катсаң – сүзеңне аяк астында калдырмый, булдыра алган кадәр булыша.
Бәйгегә йомгак. Жюри членнары бәйге турында үз фикерләрен белдерәләр. Җиңүчеләр билгеләнә. 
